
શ્રીવિષ્ણોરપામાર્જનસ્તોત્રમ્

શ્રીવાસુદેવાય નમઃ ।
દાલ્ભ્ય ઉવાચ ।
ભગવન્પ્રાણિનઃ સર્વે વિષરોગાદ્યુપદ્રવૈઃ ।
દુષ્ટગ્રહોપઘાતૈશ્ચ સર્વકાલમુપદ્રુતાઃ ॥ ૧॥
આભિચારિકકૃત્યાભિઃ સ્પર્શરોગૈશ્ચ દારુણૈઃ ।
સદા સમ્પીડ્યમાનાસ્તે તિષ્ઠન્તિ મુનિસત્તમ ॥ ૨॥
યેન કર્મવિપાકેન ગ્રહરોગાદ્યુપદ્રવાઃ ।
ન ભવન્તિ નૃણાં તન્મે યથાવદ્વક્તુમર્હસિ ॥ ૩॥
પુલસ્ત્ય ઉવાચ ।
જનાર્દનં ભૂતપતિં  જગદ્ગુરું સ્મરન્મનુષ્યઃ સતતં મહામુને ।
દુષ્ટાન્યશેષાણ્યપહન્તિ સદ્યો નિઃશેષકાર્યાણિ ચ સાધુ સાધયેત્ ॥ ૪॥
વ્રતોપવાસૈર્યૈર્વિષ્ણુર્નાન્યજન્મનિ   તોષિતઃ ।
તે નરા મુનિશાર્દૂલ ગ્રહરોગાદિભાગિનઃ ॥ ૫॥
યૈર્ન તત્પ્રવણં ચિત્તં સર્વદૈવ નરૈઃ કૃતમ્ ।
વિષગ્રહજ્વરાણાં તે મનુષ્યા દાલ્ભ્ય ભાગિનઃ ॥ ૬॥
આરોગ્યં પરમામૃદ્ધિં  મનસા યદ્યદિચ્છતિ ।
તત્તદાપ્નોત્યસન્દિગ્ધં પરત્રાચ્યુતતોષકૃત્ ॥ ૭॥
નાધીન્પ્રાપ્નોતિ ન વ્યાધીન્ન વિષગ્રહબન્ધનમ્ ।
કૃત્યાસ્પર્શભયં વાઽપિ તોષિતે મધુસૂદને ॥ ૮॥
સર્વદુષ્ટશમસ્તસ્ય સૌમ્યાસ્તસ્ય સદા ગ્રહાઃ ।
દેવાનામપ્યધૃષ્યોઽસૌ તુષ્ટો યસ્ય જનાર્દનઃ ॥ ૯॥
યઃ સમઃ સર્વભૂતેષુ યથાઽઽત્મનિ તથા પરે ।

ઉપવાસાદિના યેન તોષિતો મધુસૂદનઃ ॥ ૧૦॥
તોષિતે તત્ર જાયન્તે નરાઃ પૂર્ણમનોરથાઃ ।
અરોગાઃ સુખિનો ભોગાન્ ભોક્તારો મુનિસત્તમ ॥ ૧૧॥
ન તેષાં શત્રવો નૈવ સ્પર્શરોગાભિચારિકમ્ ।
ગ્રહરોગાદિકં વાઽપિ પાપકાર્યં ન જાયતે ॥ ૧૨॥
અવ્યાહતાનિ કૃષ્ણસ્ય ચક્રાદીન્યાયુધાનિ તુ ।
રક્ષન્તિ સકલાપદ્ભ્યો યેન વિષ્ણુરુપાસિતઃ ॥ ૧૩॥
દાલ્ભ્ય ઉવાચ ।
અનારાધિતગોવિન્દા યે નરા દુઃખભાગિનઃ ।
તેષાં દુઃખાભિભૂતાનાં યત્કર્તવ્યં દયાલુભિઃ ॥ ૧૪॥
પશ્યદ્ભિઃ સર્વભૂતસ્થં વાસુદેવં મહામુને ।
સમદૃષ્ટ્યા હૃષીકેશં તન્મમ બ્રૂહ્યશેષતઃ ॥ ૧૫॥
પુલસ્ત્ય ઉવાચ ।
તદ્વક્ષ્યામિ મુનિશ્રેષ્ટ સમાહિતમનાઃ શ‍ૃણુ ।
રોગદોષહરં નૄણાં ગુરુપાપપ્રણાશનમ્ ॥ ૧૬॥
સૌવર્ણં રાજતં તામ્રં મૃણ્મયં વા નવં દૃઢમ્ ।
અવ્રણં કલશં શુદ્ધં સ્થાપયેત્તન્દુલોપરિ ॥ ૧૭॥
તત્રોદકં સમાનીય શુદ્ધં નિર્મલમેવ ચ ।
શતમેકં કુશાન્ સાગ્રાન્સ્થાપયેત્કલશોપરિ ॥ ૧૮॥
પૂજયેત્તત્ર કલશમુપચારૈઃ સમન્ત્રકૈઃ ।
વિરિઞ્ચિના સહોત્પન્ન પરમેષ્ઠીનિસર્ગજ ॥ ૧૯॥
નુદ સર્વાણિ પાપાનિ દર્ભ સ્વસ્તિકરો ભવ ।
(અથ પુલસ્ત્યપ્રોક્તં અપામાર્જનકવચમ્ ।
પુઅલસ્ત્ય ઉવાચ-)
કુશમૂલે સ્થિતો બ્રહ્મા કુશમધ્યે જનાર્દનઃ ॥ ૨૦॥
કુશાગ્રે શઙ્કરં વિદ્યાત્ત્રયો દેવાઃ કુશે સ્થિતાઃ ।
ગૃહીત્વૈતાન્સમૂલાગ્રાન્ કુશાન્શુદ્ધાનુસ્પૃશેત્ ॥ ૨૧॥
માર્જયેત્સર્વગાત્રાણિ કુશાગ્રૈર્દાલ્ભ્ય શાન્તિકૃત્ ।

શરીરે યસ્ય તિષ્ઠન્તિ કુશોત્થા જલબિન્દવઃ ।
નશ્યન્તિ તસ્ય પાપાનિ ગરુડેનેવ પન્નગાઃ ॥ ૨૨॥
વિષ્ણુભક્તો વિશેષેણ શુચિસ્તદ્ગતમાનસઃ ।
રોગગ્રહવિષાર્તાનાં કુર્યાચ્છાન્તિમિમાં શુભામ્ ॥ ૨૩॥
વારાહં નારસિંહં   ચ વામનં વિષ્ણુમેવ ચ ।
ધ્યાત્વા સમાહિતો ભૂત્વા દિક્ષુ નામાનિ વિન્યસેત્ ॥ ૨૪॥
નારસિંહં   સમભ્યર્ચ્ય શુચૌ દેશે કુશાસને ।
મન્ત્રૈરેતૈર્યથાલિઙ્ગં  કુર્યાદ્દિગ્બન્ધમાદિતઃ ॥ ૨૫॥
પૂર્વે નારાયણઃ પાતુ વારિજાક્ષસ્તુ દક્ષિણે ।
પ્રદ્યુમ્નઃ પશ્ચિમે પાતુ વામદેવસ્તથોત્તરે ॥ ૨૬॥
ઈશાન્યાં વામનઃ પાતુ હ્યાગ્નેય્યાં તુ જનાર્દનઃ ।
નૈરૃત્યાં પદ્મનાભસ્તુ વાયવ્યાં મધુસૂદનઃ ॥ ૨૭॥
ઊર્ધ્વં ગોવર્ધનધરો હ્મધરાયાં ત્રિવિક્રમઃ ।
એતાભ્યો દશદિગ્ભ્યસ્તુ સર્વતઃ પાતુ કેશવઃ ॥ ૨૮॥
જલે રક્ષતુ વારાહઃ સ્થલે રક્ષતુ વામનઃ ।
અટવ્યાં નારસિંહશ્ચ   સર્વતઃ પાતુ કેશવઃ ॥ ૨૯॥
એવં કૃત્વા  તુ દિગ્બન્ધં વિષ્ણું સર્વત્ર સંસ્મરેત્ ।
આત્મનશ્ચ પરસ્યાપિ વિધિરેષ ઉદાહૃતઃ ॥ ૩૦॥
અવ્યગ્રચિત્તઃ કુર્વીત ન્યાસકર્મ યથાવિધિ ।
એતત્સમસ્તં વિન્યસ્ય પશ્ચાન્મન્ત્રં પ્રયોજયેત્ ॥ ૩૧॥
કરન્યાસં પુરા કૃત્વા  તતોઽઙ્ગન્યાસમારભેત્  ।
અઙ્ગુષ્ઠાગ્રે  તુ ગોવિન્દં તર્જન્યાં તુ મહીધરમ્ ॥ ૩૨॥
મધ્યમાયાં હૃષીકેશમનામિક્યાં ત્રિવિક્રમમ્ ।
કનિષ્ઠિક્યાં ન્યસેદ્વિષ્ણું કરમધ્યે તુ માધવમ્ ॥ ૩૩॥
હૃન્મધ્યે ચિન્તયેદ્દેવં પરમાત્માનમીશ્વરમ્ ।
નૃસિંહં   મણિબન્ધે ચ કરપૃષ્ઠે જનાર્દનમ્ ॥ ૩૪॥
કૃતે ચ વૈષ્ણવે ન્યાસે સર્વપાપૈઃ પ્રમુચ્યતે ।
એવં કૃત્વા  કરન્યાસં સર્વં તસ્યાક્ષયં ભવેત્ ।

એવં ન્યાસં કરે કૃત્વા  પશ્ચાદઙ્ગેષુ  વિન્યસેત્ ॥ ૩૫॥
શિખાયાં કેશવં ન્યસ્ય મૂર્ધ્નિ  નારાયણં ન્યસેત્ ।
માલાધરં લલાટે ચ ગોવિન્દં તુ ભ્રુવોર્ન્યસેત્ ॥ ૩૬॥
ચક્ષુર્મધ્યે ન્યસેદ્વિષ્ણું શ્રોત્રયોર્મધુસૂદનમ્ ।
ત્રિવિક્રમં કપોલે તુ વામનં કર્ણમૂલયોઃ ॥ ૩૭॥
નાસારન્ધ્રદ્વયે ચૈવ શ્રીધરં કલ્પયેદ્બુધઃ ।
ઉત્તરોષ્ઠે હૃષીકેશં પદ્મનાભં તથાધરે ॥ ૩૮॥
દામોદરં દન્તપઙ્ક્તૌ વારાહં ચિબુકે તથા ।
જિહ્વાયાં વાસુદેવં ચ તાલૌ ચ ગરુડધ્વજમ્ ॥ ૩૯॥
વૈકુણ્ઠં કણ્ઠદેશે ચ અનન્તં નાસિકોપરિ ।
દક્ષિણે ચ ભુજે વિપ્ર વિન્યસેત્પુરુષોત્તમમ્ ॥ ૪૦॥
વામે ભુજે મહાભાગં રાઘવં હૃદિ વિન્યસેત્ ।
કુક્ષ્યોઃ પૃથ્વીધરં ચૈવ પાર્શ્વયોરમિતૌજસમ્ ॥ ૪૧॥
સ્તનયોઃ પીતવસનં હરિં  નાભ્યાં તુ વિન્યસેત્ ।
કરે તુ દક્ષિણે વિપ્ર તતઃ સઙ્કર્ષણં ન્યસેત્ ॥ ૪૨॥
વામે રિપુહરં વિદ્યાત્કટિમધ્યેઽપરાજિતમ્ ।
પૃષ્ઠે ક્ષિતિધરં વિદ્યાદચ્યુતં સ્કન્ધયોર્દ્વયોઃ ॥ ૪૩॥
વક્ષઃસ્થલે માધવં ચ કક્ષયોર્યોગશાયિનમ્ ।
વામકુક્ષે માધવં ચ દક્ષિણે જલશાયિનમ્ ॥ ૪૪॥
યોગીશં દક્ષિણે પાર્શ્વે વામપાર્શ્વે શ્રિયઃપતિમ્ ।
અન્ત્રેષુ વાસુદેવં ચ ગુદમધ્યેઽવ્યયં ન્યસેત્ ॥ ૪૫॥
સ્વયમ્ભુવં મેઢ્રમધ્યે ઊર્વોશ્ચૈવ ગદાધરમ્ ।
જાનુમધ્યે ચક્રધરં જઙ્ઘયોરચ્યુતં  ન્યસેત્ ॥ ૪૬॥
પાદયોઃ પુષ્કરાક્ષં ચ સર્વતો વિશ્વરૂપિણમ્ ।
ગુલ્ફયોર્નારસિંહ   ચ પાદપૃષ્ઠેઽમિતૌજસમ્ ।
અઙ્ગુલ્યાં  શ્રીધરં વિદ્યાત્પદ્માક્ષં સર્વસન્ધિષુ ॥ ૪૭॥
નખેષુ ઘનનીલાઙ્ગં  ન્યસેત્પાદતલેઽચ્યુતમ્ ।
રોમકૂપે ગુડાકેશં કૃષ્ણં રક્તાસ્થિમજ્જસુ॥ ૪૮॥

મનોબુદ્‍ધ્યોરહકારં ચિત્તે ન્યસ્ય જનાર્દનમ્ ।
પાદમૂલે તુ દેવસ્ય શઙ્ખં વિન્યસ્ય નિર્મલમ્ ॥ ૪૯॥
વનમાલાં હૃદિ ન્યસ્ય સર્વદેવાભિપૂજિતામ્ ।
ગદાં વક્ષઃસ્થલે ન્યસ્ય ચક્રં ચૈવ તુ પૃષ્ઠતઃ ॥ ૫૦॥
શ્રીવત્સાઙ્કં ન્યસેન્મૂર્ધ્નિ  પઙ્કજં કવચે ન્યસેત્ ।
આપાદમસ્તકં ચૈવ વિન્યસેત્પુરુષોત્તમમ્ ॥ ૫૧॥
(ૐઅપામાર્જનકો ન્યાસઃ સર્વવ્યાધિવિનાશનઃ ।)
વિષ્ણુરૂર્ધ્વમધો રક્ષેદ્વૈકુણ્ઠો વિદિશો દિશઃ ।
પાતુ માં સર્વતો રામો ધન્વી ચક્રી ચ કેશવઃ ॥ ૫૨॥
(ઇતિ વિષ્ણોરપામાર્જનન્યાસકવચમ્ ।)
અથ ધ્યાનં પ્રવક્ષ્યામિ શ‍ૃણુ પાપપ્રણાશનમ્ ।
વરાહરૂપિણં દેવં સંસ્મરન્નર્ચયઞ્જપેત્ ॥ ૫૩॥
બૃહત્તનું બૃહદ્ગાત્રં બૃહદ્દંષ્ટ્રં સુશોભનમ્ ।
સમસ્તવેદવેદાઙ્ગૈર્યુક્તાઙ્ગં   ભૂષણૈર્યુતમ્ ॥ ૫૪॥
ઉદ્ધૃત્ય ભૂમિં  શિરસા મૂર્ધ્નિ  જિઘ્રન્તમચ્યુતમ્ ।
ઉદ્ધૃત્ય ભૂમિં  પાતાલે હસ્તાભ્યામુપગૃહ્ય તામ્ ॥ ૫૫॥
આલિઙ્ગ્ય  ભૂમિં  શિરસા મૂર્ધ્નિ  જિઘ્રન્તભચ્યુતમ્ ।
રત્નવૈડૂર્યમુક્તાદિભૂષણૈરુપશોભિતમ્ ॥ ૫૬॥
પીતામ્બરધરં દેવં શુક્લમાલ્યાનુલેપનમ્ ।
ત્રયસ્ત્રિંશત્કોટિદેવૈઃ   સ્તૂયમાનં દિવાનિશમ્ ॥ ૫૭॥
નૃત્યદ્ભિરપ્સરોભિશ્ચ ગીયમાનં ચ કિન્નરૈઃ ।
ઇત્થં ધ્યાત્વા તથાઽઽત્માનં જપેન્નિત્યમતન્દ્રિતઃ ॥ ૫૮॥
સુવર્ણમણ્ડપાન્તઃસ્થં પદ્મં ધ્યાયેત્સકેશરમ્ ।
સકર્ણિકૈર્દલૈશ્ચૈવ   હ્યષ્ટભિઃ પરિશોભિતમ્ ॥ ૫૯॥
કલઙ્કરહિતં દેવં પૂર્ણચન્દ્રામ્બુજપ્રભમ્ ।
તડિત્સમજટાશોભિકણ્ઠનાલેન શોભિતમ્ ॥ ૬૦
શ્રીવત્સાઙ્કિતવક્ષઃસ્થં તીક્ષ્ણદંષ્ટ્રં સુલોચનમ્ ।

વનમાલાવિશોભાઢ્યં મુક્તાહારોપશોભિતમ્ ॥ ૬૧॥
સપઙ્કજં ચતુર્હસ્તં તત્પ્રખ્યાતં સુશોભનમ્ ।
પ્રાતઃ સૂર્યસમાભ્યાં વૈ કુણ્ડલાભ્યાં વિરાજિતમ્ ॥ ૬૨॥
જાનૂપરિન્યસ્તકરદ્વન્દ્વરત્નનખાઙ્કિતમ્ ।
જઙ્ઘાભરણસસ્પર્ધિ   શુભાલઙ્કરણં ત્વિષઃ ॥ ૬૩॥
ચતુર્થીચન્દ્રસઙ્કાશં સુદંષ્ટ્રમુખપઙ્કજમ્ ।
અતિરક્તોષ્ઠવદનં વ્યક્તં સમતિભીષણમ્ ॥ ૬૪॥
વામાઙ્કસ્થશ્રિયા યુક્તં શાન્તિદાં તુઙ્ગરોહિણીમ્  ॥ ૬૫॥
અર્હણાં રક્તપાદાં ચ સુભાસાં શુભલક્ષણામ્ ।
સુભ્રૂં સુકેશીં  સુશ્રોણીં  સુભુજાં સુપ્રભાનનામ્ ॥ ૬૬॥
સુપ્રતિષ્ઠાં ચ સુદતીં  ચતુર્હસ્તાં વિચિન્તયેત્ ।
દુકૂલાં ચૈવ ચાર્વઙ્ગીં   હરિણીં  સર્વકામદામ્ ॥ ૬૭॥
તપ્તકાઞ્ચનસઙ્કાશાં સર્વાભરણભૂષિતામ્ ।
સુવર્ણકલશપ્રખ્યપીનોન્નતપયોધરામ્ ॥ ૬૮॥
ગૃહીતમાતુલુઙ્ગાભ્યામુદ્બાહુભ્યામથાન્યયોઃ   ।
ગૃહીતપદ્મયુગલાં જામ્બૂનદકરાં તથા ॥ ૬૯॥
એવં દેવીં  નૃસિંહસ્ય   વામાઙ્કોપરિ સંસ્મરેત્ ॥ ૭૦॥
અતિસુવિમલગાત્રં રુક્મપાત્રસ્થમન્નં

સુલલિતદધિખણ્ડં પાણિના દક્ષિણેન ।
કલશમમૃતપૂર્ણં વામહસ્તે દધાનં

તરતિ સકલદુઃખં વામનં ભાવયેદ્યઃ ॥ ૭૧॥
અજિનદણ્ડકમણ્ડલુમેખલારુચિરપાવનવામનમૂર્તયે ।
ઇતિ જગત્ત્રિતયાય જિતારયે નિગમવાક્પટવે બટવે નમઃ ॥ ૭૨॥
શાન્તં પદ્માસનસ્થં સકલશશિનિભં શ્રીપતિં  કોમલાઙ્ગં
હસ્તે પીયૂષકુમ્ભં દધિયુતકલશં પઞ્ચહસ્તં તથાઽન્યૈઃ ।
પીતં વસ્ત્રં દધાનં કટકમુકુટકે હારકેયૂરમાલાં
નાનાલઙ્કારયુક્તં સ્ફટિકમણિનિભં વામનં નૌમિ દાન્તમ્ ॥ ૭૩॥
અમ્રશ્યામઃ શુભ્રયજ્ઞોપવીતી લસત્કૌપીનો જાતકૃષ્ણાજિનશ્રીઃ ।

છત્રી દણ્ડી પુણ્ડરીકાયતાક્ષઃ પાયાન્માયાવામનો બ્રહ્મચારી ॥ ૭૪॥
ક્ષીરસાગરકલ્લોલસીકરૌઘવિભૂષિતમ્ ।
મણિમુક્તામયે રમ્યે સૈકતે સંસ્થિતં શુભમ્ ॥ ૭૫॥
શુભ્રમેઘવિનિર્મુક્તં સુધાસિક્તં સુસુન્દરમ્ ।
એવં વામનમાત્માનં ધ્યાત્વાઽપામાર્જનં જપેત્ ॥ ૭૬॥
(મમ સર્વારિષ્ટ આપદો પરિહારાર્થે
અપામાર્જનસ્તોત્રમન્ત્રજપે વિનિયોગઃ ॥)

ૐ નમઃ પરમાર્થાય પુરુષાય મહાત્મને ।
અરૂપબહુરૂપાય વ્યાપિને પરમાત્મને ॥ ૭૭॥
નિષ્કલ્મષાય શુદ્ધાય ધ્યાતૃપાપહરાય ચ ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૭૮॥
વરાહાય નૃસિંહાય   વામનાય મહાત્મને ।
નમઃ કૃત્વા  પ્રવક્ષ્યામિ યત્તત્સિધ્યતુ મે વચઃ ॥ ૭૯॥
ચિકિત્સાનન્તરૂપાય યોગિને પરમાત્મને ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૦॥
નારાયણાય વિશ્વાય વિશ્વેશાયેશ્વરાય ચ ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૧॥
ગોવિન્દપદ્મનાભાય વાસુદેવાય શાઙ્ગિણે  ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૨॥
દામોદરાય દેવાય અનન્તાય મહાત્મને ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૩॥
વિષ્ટરશ્રવસે તસ્મૈ ક્ષીરામ્ભોનિધિશાયિને ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૪॥
ભક્તિપ્રિયાય દેવાય વિષ્વક્સેનાય શાર્ઙ્ગિણે  ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૫॥
કૃષ્ણાય વાસુદેવાય હરયે પરમાત્મને ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૬॥
હિરણ્યગર્ભપતયે હિરણ્યકશિપુચ્છિદે ।

નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૭॥
ચક્રહસ્તાય શૂરાય તાર્ક્ષ્યપત્રાય ધીમતે ।
નમસ્કૃત્વા પ્રણશ્યામિ યત્તત્સિધ્યતુ મે વચઃ ॥ ૮૮॥
અધોક્ષજાય ભદ્રાય શ્રીધરાયાત્મમૂર્તયે ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૮૯॥
ત્રિવિક્રમાય રામાય વૈકુણ્ઠાય નરાય ચ ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૯૦॥
સચ્ચિદાનન્દરૂપાય યોગિને પરમાત્મને ।
નમસ્કૃત્વા પ્રવક્ષ્યામિ યત્તત્સિધ્યતુ મે વચઃ ॥ ૯૧॥
યોગેશ્વરાય ગુહ્યાય ગૂઢાય પરમાત્મને ।
નમસ્કૃત્વા પ્રવક્ષ્યામિ યક્ષત્સિધ્યતુ મે વચઃ ॥ ૯૨॥
વારાહેશ નૃસિંહેશ   વામનેશ ત્રિવિક્રમ ।
હયગ્રીવેશ સર્વેશ હૃષીકેશ હરાશુભમ્ ॥ ૯૩॥
અપરાજિતચક્રાદ્યૈશ્ચતુર્ભિઃ   પરમાયુધૈઃ ।
અખણ્ડિતપ્રભાવૈસ્ત્વં સર્વદુઃખહરો ભવ ॥ ૯૪॥
હરામુકસ્ય દુરિતં દુષ્કૃતં દુરુપાસિતમ્ ।
મૃત્યુબાધાર્તિભયદં   દુરિષ્ટસ્ય ચ યત્ફલમ્ ॥ ૯૫॥
પરાપધ્યાનસંસ્થાનપ્રયુક્તં ચાભિચારિકમ્ ।
ગરસ્પર્શમહાયોગં પ્રયોગં જરયા જર ॥ ૯૬॥
હરયે વાસુદેવાય નમઃ કૃષ્ણાય શાર્ઙ્ગિણે  ।
નમઃ પુષ્કરનેત્રાય કેશવાયાદિચક્રિણે ॥ ૯૭॥
નમઃ કમલકિઞ્જલ્કપીતનિર્મલવાસસે ।
મહાહવરિપુસ્કન્ધઘૃષ્ટચક્રાય ચક્રિણે ॥ ૯૮॥
દંષ્ટ્રોદ્ધૃતક્ષિતિભૃતે  ત્રિમૂર્તિપતયે   નમઃ ।
મહાયજ્ઞવરાહાય શેષભોગોરુશાયિને ॥ ૯૯॥
તપ્તહાટકકેશાન્તજ્વલત્પાવકલોચન ।
વજ્રાયુધનખસ્પર્શદિવ્યસિંહ   નમોઽસ્તુ તે ॥ ૧૦૦॥

તીક્ષ્ણૈર્નખાગ્રૈર્યદુરો વિદાર્ય
ત્રાતું સુરાન્દૈત્યપતિં  જઘાન ।

સુદર્શનં પદ્મગદે ચ શઙ્ખં
બિભ્રન્નૃસિંહોઽસ્તુ   મમાભયા ॥ ૧૦૧॥

કાશ્યપાયાતિહ્રસ્વાય  ઋગ્યજુઃસામમૂર્તયે  ।
તુભ્યં વામનરૂપાય ક્રમતે ગાં નમો નમઃ ॥ ૧૦૨॥
વરાહાશેષદુષ્ટાનિ સર્વપાપફલાનિ ચ ।
મર્દ મર્દ મહાદંષ્ટ્ર મર્દ મર્દ મહીધર ॥ ૧૦૩॥
નરસિંહ   કરાલાસ્યદન્તપ્રાન્તનખોજ્જ્વલ ।
ભઞ્જ ભઞ્જ નિનાદેન દુષ્ટાન્યસ્યાર્તિનાશન   ॥ ૧૦૪॥
ઋગ્યજુઃસામગર્ભાભિર્વાગ્ભિર્વામનરૂપધૃક્  ।
પ્રશમં સર્વદુઃખાનિ નયત્વાશુ જનાર્દનઃ ॥ ૧૦૫॥
આદ્યન્તવન્તઃ કવયઃ પુરાણાઃ

સૂક્ષ્મા બૃહન્તોઽપ્યનુશાસિતારઃ ।
સર્વાન્ જ્વરાન્ઘ્નન્તુ મમાનિરુદ્ધ-

પ્રદ્યુમ્નસઙ્કર્ષણવાસુદેવાઃ ॥ ૧૦૬॥
ત્રિપાદ્ભસ્મપ્રહરણસ્ત્રિશિરા રક્તલોચનઃ ।
સ મે પ્રીતઃ સુખં દદ્યાત્સર્વામયપતિર્જ્વરઃ ॥ ૧૦૭॥
જ્વરમન્ત્રસ્ય કાલાગ્નિરૃષિઃ, મહાજ્વરો દેવતા,
ગાયત્રી છન્દઃ, રોગપ્રશમનાર્થે જપે વિનિયોગઃ ॥ ૧૦૮॥
ભસ્માયુધાય વિદ્મહે એકદંષ્ટ્રાય  ધીમહિ ।
તન્નો જ્વરઃ પ્રચોદયાત્ ।
અઙ્ગવઙ્ગકલિઙ્ગેષુ    હૂણેષુ મગધેષુ ચ ।
વારાણસ્યાં ચ યજ્જાતં તન્ન સ્મરસિ રે જ્વર ॥ ૧૦૯॥
એકાહિકં દ્વ્યાહિકં ચ તથા ત્રિદિવસજ્વરમ્ ।
ચાતુર્થિકં   તથાત્યુગ્રં તથૈવ સતતજ્વરમ્ ॥ ૧૧૦॥
દોષોત્થં સન્નિપાતોત્થં તથૈવાગન્તુકજ્વરમ્ ।
શમં નયાશુ ગોવિન્દ છિન્ધિ છિન્ધ્યાશુ વેદનામ્ ॥ ૧૧૧॥

નેત્રદુઃખં શિરોદુઃખં દુઃખં ચોદરસમ્ભવમ્ ।
અતિકાસમતિશ્વાસમતિતાપં સવેપથુમ્ ॥ ૧૧૨॥
ગુદઘ્રાણાઙ્ઘ્રિરોગાંશ્ચ  કુષ્ઠરોગં તથા ક્ષયમ્ ।
કામલાદીંસ્તથા  રોગાન્પ્રમેહાંશ્ચાતિદારુણાન્ ॥ ૧૧૩॥
ભગન્દરાતિસારાંશ્ચ મુખરોગાન્ સત્વગ્ભવાન્ ।
શ્વિત્રાદીન્નખરોગાંશ્ચ ત્વગસ્થ્યન્તર્બહિઃસ્થિતાન્ ॥ ૧૧૪॥
અશ્મરીં મૂત્રકૃચ્છ્રાંશ્ચ  રોગાનન્યાંશ્ચ દારુણાન્ ।
યે વાતપ્રભવા રોગા યે ચ પિત્તસમુદ્ભવાઃ ॥ ૧૧૫॥
કફોદ્ભવાશ્ચ યે રોગા યે કેચિત્સાન્નિપાતિકાઃ ।
આગન્તુકાશ્ચ યે રોગા લૂતાવિસ્ફોટકાદયઃ ॥ ૧૧૬॥
તે સર્વે પ્રશમં યાન્તુ વાસુદેવાપમાર્જિતાઃ   ।
વિલયં યાન્તુ સર્વે તે વિષ્ણોરુચ્ચારણેન તુ ॥ ૧૧૭॥
ક્ષયં ગચ્છન્તુ શેષાસ્તે ચક્રેણાભિહતા હરેઃ ।
અચ્યુતાનન્તગોવિન્દનામોચ્ચારણમેષજાત્ ॥ ૧૧૮॥
નશ્યન્તુ સકલા રોગાઃ સત્યં સત્યં વદામ્યહમ્ ॥ ૧૧૯॥
અચ્યુતેતિ મનઃપૂતમનન્તેતિ વચઃ પુનઃ ।
ગોવિન્દેતિ તનુઃ પૂતા ત્વજ્ઞાતજ્ઞાતપાતકૈઃ ॥ ૧૨૦॥
અચ્યુતાનન્ત ગોવિન્દ પરમાનન્દ માધવ ।
ૐ નમઃ સમ્પુટીકૃત્ય જપન્નેવમધોક્ષજમ્ ॥ ૧૨૧॥
સત્યં સત્યં પુનઃ સત્યમુદ્ધૃત્ય ભુજમુચ્યતે ।
વેદશાસ્ત્રાત્પરં નાસ્તિ ન દેવઃ કેશવાત્પરઃ ॥ ૧૨૨॥
સ્થાવરં જઙ્ગમં  ચૈવ કૃત્રિમં  ચાપિ યદ્વિષમ્ ।
દન્તોદ્ભૂતં નખોદ્ભૂતમાકાશપ્રભવં વિષમ્ ॥ ૧૨૩॥
લૂતાદિપ્રભવં ચૈવ વિષમત્યન્તદુઃખદમ્ ।
શમં નયાશુ તત્સર્વં કીર્તિતોઽસિ   જનાર્દન ॥ ૧૨૪॥
ગ્રહાન્પ્રેતગ્રહાંશ્ચૈવ તથા વૈ ડાકિનીગ્રહાન્ ।
વેતાલાંશ્ચ પિશાચાંશ્ચ ગન્ધર્વાન્ યક્ષરાક્ષસાન્ ॥ ૧૨૫॥

શાકિનીપૂતનાદીંશ્ચ  તથા વૈનાયકગ્રહાન્ ।
મુખમણ્ડલિકાન્ક્રૂરાન્ રેવતીં  વૃદ્ધરેવતીમ્ ॥ ૧૨૬॥
વૃદ્ધિકાખ્યાંસ્તથા ચોગ્રાંસ્તથા માતૃગ્રહાનપિ ।
બાલસ્ય વિષ્ણોશ્ચરિતં હન્તુ બાલગ્રહાનિમાન્ ॥ ૧૨૭॥
નરસિંહસ્ય   તે દૃષ્ટ્યા દગ્ધા યે ચાપિ યૌવને ।
સટાકરાલવદનો નરસિંહો   મહાબલઃ ॥ ૧૨૮॥
ગ્રહાનશેષાન્નિઃશેષાન્ કરોતુ જગતો હિ સઃ ॥ ૧૨૯॥
નરસિંહ   મહાસિંહ   જ્વાલામાલોજ્જ્વલાનન ।
ગ્રહાનશેષાન્નિઃશેષાન્ ખાદ ખાદાગ્નિલોચન ॥ ૧૩૦॥
યે રોગા યે મહોત્પાતા યદ્વિષં યે મહાગ્રહાઃ ।
યાનિ ચ ક્રૂરભૂતાનિ ગ્રહપીડાશ્ચ દારુણાઃ ॥ ૧૩૧॥
વ્યાઘ્રસિંહવરાહેષુ   ગ્રહભૂતભયેષુ ચ ।
શસ્ત્રક્ષતેષુ યે રોગા જાલગર્દભકાદયઃ ॥ ૧૩૨॥
યાનિ ચ ક્રૂરભૂતાનિ પ્રાણિપીડાકરાણિ ચ ।
તાનિ સર્વાણિ સર્વાત્મન્પરમાત્મન્ જનાર્દન ॥ ૧૩૩॥
કિઞ્ચિદ્રૂપં સમાશ્રિત્ય વાસુદેવાશુ નાશય ।
ક્ષિપ્ત્વા સુદર્શનં ચક્રં જ્વાલામાલાતિભીષણમ્ ॥ ૧૩૪॥
સર્વદુષ્ટપ્રશમનં કુરુ દેવવરાચ્યુત ।
સુદર્શન મહાજ્વાલ છિન્ધિ છિન્ધિ મહાયુધ ॥ ૧૩૫॥
તીક્ષ્ણધાર મહાવેગ સૂર્યકોટિસમપ્રભ ।
ત્રૈલોક્યરક્ષાકર્તસ્ત્વં દાનવાન્વયમર્દન ॥ ૧૩૬॥
જ્વલલ્પાવકસઙ્કાશ છિન્ધિ છિન્ધ્યાશુ વેદનામ્ ।
છિન્ધિ વાતં ચ લૂતાંશ્ચ છિન્ધિ રોગં મહદ્વિષમ્ ॥ ૧૩૭॥
છિન્ધિ છિન્ધિ મહાવ્યાધીન્ છિન્ધિ છિન્ધિ મહાગ્રહાન્ ।
રુજં દાહં ચ શૂલં ચ નિમિષજાલગર્દભૌ ॥ ૧૩૮॥
સુધન્વાખણ્ડપરશુર્દારુણો દ્રવિણપ્રદઃ ।
હાં હાં હું  હું  ફટ્કારેણ ઠદ્વયેન હન દ્વિષઃ ॥ ૧૩૯॥

સુદર્શનસ્ય મન્ત્રેણ ગ્રહા યાન્તિ દિશો દશ ॥ ૧૪૦॥
ૐ નમો ભગવતે ભો ભો સુદર્શન મમ દુષ્ટં દારય દારય
દુરિતં હન હન પાપં મથ મથઆરોગ્યં કુરુ
હાં હાં હું  હું  કુરુ ફટ્ સ્વાહા ॥ ૧૪૧॥
ત્રૈલોક્યરક્ષાકર્તસ્ત્વમાજ્ઞાપય જનાર્દન ।
સર્વદુષ્ટાનિ રક્ષાંસિ ક્ષપયારિવિભીષણ ॥ ૧૪૨॥
પ્રાચ્યાં રક્ષ પ્રતીચ્યાં ચ દક્ષિણોત્તરતસ્તથા ।
ઈશાન્યાં ચ તથાઽઽગ્નેય્યાં નૈરૃત્યાં વાયુદિશ્યપિ ॥ ૧૪૩॥
અધરાયાં તથોર્ધ્વાયાં સદા રક્ષાં કરોત્વસૌ ।
રક્ષાં કરોતુ ભગવાન્નરસિંહઃ   સ્વગર્જિતૈઃ   ॥ ૧૪૪॥
ભુવ્યન્તરિક્ષે ચ તથા પૃષ્ઠતઃ પાર્શ્વતોઽગ્રતઃ ।
રક્ષાં કરોતુ ભગવાન્બહુરૂપી જનાર્દનઃ ॥ ૧૪૪॥
યયા યજ્ઞેશ્વરો વિષ્ણુર્વેદાન્તેષ્વપિ ગીયતે ।
તેન સત્યેન સકલં દુષ્ટમસ્ય પ્રશામ્યતુ ॥ ૧૪૬॥
પરમાત્મા યથા વિષ્ણુર્વેદાન્તેષ્વપિધીયતે ।
તેન સત્યેન સકલં દુષ્ટમસ્ય પ્રશામ્યતુ ॥ ૧૪૭॥
યથા વિષ્ણુર્જગત્સર્વં સદેવાસુરમાનુષમ્ ।
તેન સત્યેન સકલં દુષ્ટમસ્ય પ્રશામ્યતુ ॥ ૧૪૮॥
યથા વિષ્ણૌ સ્મૃતે સદ્યઃ સઙ્ક્ષયં યાતિ પાતકમ્ ।
તેન સત્યેન સકલં યન્મયોક્તં તથાસ્તુ તત્ ॥ ૧૪૯॥
શાન્તિરસ્તુ શિવં ચાસ્તુ દુષ્ટમસ્ય પ્રશામ્યતુ ।
સ્વાસ્થ્યમસ્ય સદૈવાસ્તુ હૃષીકેશસ્ય કીર્તનાત્ ॥ ૧૫૦॥
યત એવાગતં પાપં તત્રૈવ પ્રતિગચ્છતુ ।
યદસ્ય દુઃખં તત્સર્વં શમં નયતુ માધવઃ ॥ ૧૫૧॥
વાસુદેવશરીરોત્થૈઃ કુશૈઃ સમ્માર્જિતા   મયા ।
અપામાર્જિતગોવિન્દો   નરો નારાયણો ભવેત્ ॥ ૧૫૨॥
મમાસ્તુ સર્વદુઃખાનાં પ્રશમો વચનાદ્ધરેઃ ।
શાન્તાઃ સમસ્તરોગાસ્તે ગ્રહાઃ સર્વે વિષાદયઃ ॥ ૧૫૩॥

ભૂતાનિ પ્રશમં યાન્તુ સ્મૃતે ચ મધુસૂદને ।
એતત્સમસ્તરોગેષુ ગ્રહભૂતભયેષુ ચ ।
અપામાર્જનકં શસ્ત્રં વિષ્ણોર્નામાભિમન્ત્રિતમ્ ॥ ૧૫૪॥
એતે કુશા વિષ્ણુશરીરસમ્ભવા

જનાર્દનાગ્રે સ્વયમેવ ચાગતાઃ ।
હતો મયા દુષ્ટમશેષમસ્ય

સ્વસ્થો ભવત્વેષ યથા વચો હરેઃ ॥ ૧૫૫॥
શાન્તિરસ્તુ શિવં ચાસ્તુ દુષ્ટમસ્ય પ્રશામ્યતુ ।
યદસ્ય દુરિતં કિઞ્ચિત્તત્ક્ષિપ્તં લવણાર્ણવે ॥ ૧૫૬॥
સ્વાસ્થ્યમસ્ય સદૈવાસ્તુ હૃષીકેશસ્ય કીર્તનાત્ ।
યત એવાગતં પાપં તત્રૈવ પ્રતિગચ્છતુ ॥ ૧૫૭॥
એતદ્રોગાદિપીડાસુ જન્તૂનાં હિતકામ્યયા ।
વિષ્ણુભક્તેન કર્તવ્યમપામાર્જનકં પરમ્ ॥ ૧૫૮॥
અનેન સર્વદુઃખાનિ પ્રશમં યાન્ત્યસંશયમ્ ।
સર્વભૂતહિતાર્થાય કુર્યાત્તસ્માત્સદૈવ હિ ॥ ૧૫૯॥
(સર્વાપરાધશમનમપામાર્જનકં પરમ્ ।
એતત્સ્તોત્રમિદં પુણ્યં પઠેદાયુષ્યવર્ધનમ્ ॥
વિનાશાય ચ રોગાણામવમૃત્યુક્ષયાય ચ ।
વ્યાઘ્રાપસ્મારકુષ્ઠાદિ પિશાચોરગરાક્ષસાઃ ॥)

ય ઇદં ધારયેદ્વિદ્વાન્ શ્રદ્ધાભક્તિસમન્વિતઃ ।
ગ્રહાસ્તં નોપસર્પન્તિ ન રોગા ન ચ રાક્ષસાઃ ॥ ૧૬૦॥
ધન્યો યશસ્વી શત્રુઘ્નઃ સ્તવોઽયં મુનિસત્તમ ।
પઠતાં શ‍ૃણ્વતાં ચૈવ દદાતિ પરમાં ગતિમ્ ॥ ૧૬૧॥
ઇતિ શ્રીવિષ્ણુધર્મેષુ વિષ્ણુરહસ્યે પુલસ્ત્યદાલ્ભ્યસંવાદે
શ્રીવિષ્ણોરપામાર્જનસ્તોત્રં સમ્પૂર્ણમ્ ॥
(વિષ્ણુધર્મેષુ અષ્ટાવિંશાધ્યાન્તર્ગતમ્  )

સર્વારિષ્ટ આપદો પરિહારાર્થે અપામાર્જનસ્તોત્રમ્ ।

(Apaamaarjana Stotra for expiation from dangers of all sorts

of misfortunes.)

There is another viShNurapAmArjanastotram in padmapurANa

uttarakhaNDa (6) adhyAya 78 and its importance in 79th.

